
La protecziun da la natira è
in’incumbensa da la cuminanza
I vegn discutà bler davart la protecziun da la natira. Tuts èn per la natira, ed ella è impurtanta per tuts. Nagin n’è cunter la natira, almain
uschè ditg ch’ins n’è betg pertutgà sez da restricziuns. En quest connex vegni era debattà davart las pretensiuns da l’agricultura envers la
collectivitad sco era davart las pretensiuns da la societad envers l’agricultura – tant a las maisas radundas dal Grischun sco er en la sala dal
Cussegl grond a Cuira. Las puras ed ils purs èn entretschads fitg ferm en la protecziun da la natira e da l’ambient, ed els èn – almain per part
– er en ils mauns da las leschas da la Confederaziun. Ma datti en connex cun la protecziun da la natira sulettamain restricziuns? En tge moda
profiteschan l’agricultura, ma er il turissem, a media ed a lunga vista da la protecziun da la natira? Expertas ed experts discuteschan l’aspect
da l’inventari da la protecziun da la natira.

L’istorgia en connex cun las discussiuns actualas davart
l’inventari da la protecziun da la natira ha cumenzà avant
in pèr onns. Il 2015 ha l’Uffizi federal d’ambient (UFAM)
fatg in’audiziun davart la cumplettaziun dals inventaris da
biotops da la Confederaziun. Pervi da numerus sbagls en
las datas èn la Regenza grischuna e la cussegliera federala
Doris Leuthard sa cunvegnidas da laschar verifitgar d’ex-
pertas e d’experts ils objects da palids bassas e da prads
sitgs d’impurtanza naziunala. A basa d’ina incumbensa
dal Cussegl grond è la Regenza sa decidida d’ademplir
betg mo questa pretensiun minimala, mabain da cum-
plettar parallelamain era l’inventari da biotops chantunals
e da far a medem temp l’audiziun prescritta.

Ina tendenza sa lascha constatar en l’entir sectur da la
protecziun da la natira: la protecziun da la natira vegn
percepida en la publicitad en general a moda positiva.
Co la percepeschan dentant las persunas pertutgadas?
Andreas Cabalzar da l’Uffizi per la natira e l’ambient: «La
ritgezza e la varietad da la natira – u cun pleds pli mo-
derns – la biodiversitad indigena, n’exista betg simpla-
main uschia. Ella è per gronda part il resultat da la culti-

vaziun dal terren tras l’uman». Ella è damai essenzialmain
er il merit da l’agricultura.

Oz savain nus che la biodiversitad è periclitada. In tema
actual è la spariziun dals insects. Quella pertutga tuts,
l’agricultura particularmain. Ina natira intacta è per l’agri-
cultura ina premissa fundamentala per insumma pudair
producir. Per mantegnair la biodiversitad indigena dovri
– malgrà tut la stima per la natira – evidentamain vina-
vant stentas da protecziun, per che quella na sa reduce-
schia betg anc pli fitg. Il Cussegl federal ha perquai de-
cretà in’atgna strategia, la Strategia Biodiversitad Svizra,
ed in plan d’acziun che sa basa sin quella.

Per realisar ina protecziun da la natira effizienta ed effec-
tiva dovri las basas correspundentas. Ins sto enconu-
scher bain las spezias, enconuscher las pretensiuns da
las spezias indigenas envers ils spazis da viver e savair
uschè precis sco pussaivel, nua ch’èn ils spazis da viver
particularmain impurtants e prezius (biotops). Questa
infurmaziun è il cuntegn dals inventaris da biotops da la
Confederaziun e dal Chantun che vegnan suttamess ad

ina vasta consultaziun a partir dals 24 da matg 2018. I
dovra uss ina participaziun positiva da tut las persunas
che lavuran en e cun la natira. Facit: l’exposiziun publica
sto vegnir nizzegiada sco schanza. Andreas Cabalzar: «La
protecziun da la natira è in’incumbensa da la cuminanza.
Nossa biodiversitad indigena pudain nus mantegnair
mo, sche tut ils acturs che han da far cun la natira colla-
vuran sco partenaris».

Exposiziun publica
Persunas pertutgadas pon s’infurmar tar l’Uffizi per la natira e l’ambient
davart l’inventari da la protecziun da la natira ed annunziar pretensiuns
electronicamain enfin la fin d’avust 2018. In’instrucziun en pliras linguas stat
a disposiziun online.

Tut las ulteriuras infurmaziuns chattais Vus sin: www.anu.gr.ch/biotope2018

